
BOSHQARUVDA ZAMONAVIY YONDASHUVLAR 
(OLIY TA’LIM MISOLIDA)

Karieyva Gulnora Abdullayevna
Toshkent davlat agrar universiteti dotsenti

Normurodov Sarvar Norboy o‘g‘li
Toshkent davlat agrar universiteti katta o‘qituvchisi

Annotatsiya. Mazkur maqolada boshqaruvda zamonaviy yondashuvlarning nazariy va amaliy jihatlari oliy ta’lim tizimi 
misolida tahlil qilingan. Tadqiqotda boshqaruv kompetensiyasini shakllantirishda funksional, shaxsiy va vaziyatli 
yondashuvlarning ahamiyati yoritilib, ularning oliy ta’lim muassasalarida rahbar kadrlar hamda boshqaruv salohiyatiga 
ega talabalarni tayyorlash jarayonidagi o‘rni ilmiy jihatdan asoslab berilgan. Shuningdek, rahbar shaxsining intellektual 
qobiliyati, ijodiy fikrlashi, qaror qabul qilish tezligi hamda jamoani samarali boshqarish ko‘nikmalari boshqaruv 
samaradorligini ta’minlovchi muhim omillar sifatida tahlil qilingan. Maqolada vaziyatli boshqaruv nazariyasi asosida 
turli boshqaruv sharoitlarida rahbarning xulq-atvori va boshqaruv uslubi o‘zgarishi mumkinligi ilmiy jihatdan izohlangan. 
Bundan tashqari, zamonaviy boshqaruv tizimida raqamli texnologiyalardan foydalanish, ma’lumotlarga asoslangan qaror 
qabul qilish, innovatsion menejment hamda strategik boshqaruv tamoyillarini joriy etishning ahamiyati yoritilgan.

Kalit soʻzlar: boshqaruv, zamonaviy boshqaruv yondashuvlari, oliy ta’lim, boshqaruv kompetensiyasi, vaziyatli boshqaruv, 
innovatsion menejment, raqamli boshqaruv, strategik boshqaruv.

Abstract. This article analyzes the theoretical and practical aspects of modern management approaches using the 
example of the higher education system. The study highlights the importance of functional, personal, and situational 
approaches in the formation of management competence and scientifically substantiates their role in the preparation of 
managerial personnel and students with managerial potential in higher education institutions. In addition, the intellectual 
abilities of a leader, creative thinking, speed of decision-making, and the ability to effectively manage a team are analyzed 
as key factors ensuring management effectiveness. Based on the theory of situational management, it is scientifically 
justified that the behavior and management style of a leader may change depending on different managerial conditions. 
Furthermore, particular attention is paid to the importance of implementing digital technologies, data-driven decision-
making, innovative management, and strategic management principles in modern management systems.

Key words: management, modern management approaches, higher education, management competence, situational 
management, innovative management, digital management, strategic management.

Аннотация. В данной статье проанализированы теоретические и практические аспекты современных 
подходов к управлению на примере системы высшего образования. В исследовании раскрывается значение 
функционального, личностного и ситуационного подходов в формировании управленческой компетентности, 
а также научно обосновывается их роль в подготовке управленческих кадров и студентов, обладающих 
управленческим потенциалом, в высших образовательных учреждениях. Кроме того, интеллектуальные 
способности руководителя, креативное мышление, скорость принятия решений и навыки эффективного 
управления коллективом рассматриваются как важные факторы, обеспечивающие эффективность управления. 
На основе теории ситуационного управления научно обосновано, что в различных управленческих условиях 
поведение и стиль управления руководителя могут изменяться. Также особое внимание уделяется использованию 
цифровых технологий в современной системе управления, принятию решений на основе данных, внедрению 
инновационного менеджмента и принципов стратегического управления.

Ключевые слова: управление, современные подходы к управлению, высшее образование, управленческая 
компетентность, ситуационное управление, инновационный менеджмент, цифровое управление, стратегическое 
управление.

K I R I S H
Bugungi kunda O‘zbekiston Respublikasida oliy ta’lim tizimini modernizatsiya qilish, uning samaradorligi 

va raqobatbardoshligini oshirish davlat siyosatining ustuvor yo‘nalishlaridan biri hisoblanadi. Mamlakatimizda 
oliy ta’lim tizimining huquqiy, tashkiliy hamda institutsional asoslarini mustahkamlash maqsadida keng 
ko‘lamli islohotlar amalga oshirilmoqda. Ushbu islohotlar ta’lim jarayonining mazmunini yangilash, boshqaruv 
mexanizmlarini takomillashtirish hamda zamonaviy boshqaruv usullarini joriy etishga xizmat qilmoqda.

O‘zbekiston Respublikasi Prezidenti Shavkat Mirziyoyev ta’kidlaganidek: “Biz ta’lim va tarbiya tizimining 
barcha bo‘g‘inlari faoliyatini bugungi zamon talablari asosida rivojlantirishni o‘zimizning birinchi darajali 
vazifamiz deb bilamiz”. Mazkur fikr ta’lim tizimini, ayniqsa, oliy ta’lim muassasalarini boshqarishda zamonaviy 
yondashuvlarni joriy etish zarurligini ko‘rsatadi. Shuningdek, Prezidentning O‘zbekiston Respublikasi Oliy 
Majlisiga yo‘llagan Murojaatnomasida ta’lim va tarbiyani rivojlantirish, ilm-fan hamda innovatsiyalarni qo‘llab-
quvvatlash milliy taraqqiyotning asosiy ustunlari sifatida e’tirof etilgan.

Hozirgi davrda oliy ta’lim muassasalarini boshqarishda innovatsion yondashuvlar, strategik rejalashtirish, 
raqamli texnologiyalarni qo‘llash hamda samarali menejment usullarini joriy etish muhim ahamiyat kasb etmoqda. 
Zamonaviy boshqaruv yondashuvlari ta’lim jarayonining sifatini oshirish, professor-o‘qituvchilar faoliyatini 
samarali tashkil etish hamda talabalarning ijodiy va intellektual salohiyatini rivojlantirishga xizmat qiladi. Ayniqsa, 
liderlik kompetensiyalariga ega bo‘lgan talabalarni tayyorlash hamda ta’lim jarayonida innovatsion metodlardan 
foydalanish oliy ta’lim muassasalari boshqaruvining muhim yo‘nalishlaridan biri hisoblanadi.

Zamonaviy ta’lim menejmenti nazariyasida tizimli yondashuv muhim metodologik asos sifatida qaraladi. 
Ushbu yondashuvga ko‘ra, oliy ta’lim muassasasi tashqi muhit bilan o‘zaro aloqada faoliyat yurituvchi murakkab 
ijtimoiy-iqtisodiy tizim sifatida talqin etiladi. Shu sababli boshqaruv jarayonida strategik boshqaruv, innovatsion 
menejment, sifat menejmenti hamda raqamli transformatsiya kabi zamonaviy yondashuvlardan foydalanish 
dolzarb ahamiyat kasb etadi.

M A V Z U G A  O I D  A D A B I Y O T L A R  S H A R H I
Zamonaviy boshqaruv nazariyasi hamda ta’lim menejmenti sohasida olib borilgan ilmiy tadqiqotlar oliy ta’lim 

muassasalarini samarali boshqarishda turli metodologik yondashuvlardan foydalanish zarurligini ko‘rsatadi. 
Ilmiy adabiyotlar tahlili shuni ko‘rsatadiki, zamonaviy boshqaruv tizimlari murakkab va tez o‘zgaruvchan tashqi 
muhit sharoitida tashkilotlarning moslashuvchanligini ta’minlashga qaratilgan.

Masalan, Ravil Fatxutdinov zamonaviy va dinamik bozor sharoitida tashkilotlar, jumladan, oliy ta’lim 
muassasalari o‘z boshqaruv tizimlarini hamda ularni axborot bilan ta’minlash mexanizmlarini doimiy ravishda 
takomillashtirib borishi zarurligini ta’kidlaydi. Uning fikricha, tashkilot faoliyatini boshqarishda bir nechta 
yondashuvlardan kompleks foydalanish boshqaruv samaradorligini oshirishga xizmat qiladi.

Ilmiy manbalarda boshqaruvga turli nazariy maktablar nuqtai nazaridan yondashilgan. Xususan, Lyudmila 
Plexova, Tatiana Anurina va Svetlana Legkostaevalarning tadqiqotlarida boshqaruv nazariyasida mavjud 
qarashlarning xilma-xilligiga qaramasdan uchta asosiy yondashuv — jarayonli, tizimli va vaziyatli yondashuvlar 
alohida ajratib ko‘rsatilgan. Ushbu yondashuvlar tashkilot faoliyatini kompleks o‘rganish hamda samarali 
boshqaruv mexanizmlarini ishlab chiqishda muhim metodologik asos bo‘lib xizmat qiladi.

Lyudmila Malishevaning ta’kidlashicha, tizimli tahlil va o‘z-o‘zini tashkil etish nazariyalari o‘rtasidagi asosiy 
farq shundaki, tizimli yondashuvda asosiy e’tibor tizimning ichki tuzilmasi hamda uning elementlari o‘rtasidagi 
bog‘liqlikka qaratiladi, o‘z-o‘zini tashkil etish nazariyasida esa tizimning tashqi muhit bilan o‘zaro aloqalari ustuvor 
ahamiyat kasb etadi. Tizim tushunchasining nazariy asoslari Ilhom Tashbaev va Leonid Mirotinlarning ilmiy 
ishlarida ham keng yoritilgan bo‘lib, ular “tizim” kategoriyasini uning asosiy xossalari va elementlari o‘rtasidagi 
o‘zaro bog‘liqlik orqali talqin qilish mumkinligini ta’kidlaydilar. Ularning fikriga ko‘ra, tizim elementlarining o‘zaro 
ta’siri va integratsiyasi tizimning barqaror faoliyat yuritishini ta’minlaydi.

Shuningdek, Aleksandr Pochechui va Vladimir Kopnovlarning tadqiqotlarida tashkilot faoliyatini uzluksiz 
takomillashtirish jarayoni tizimli yondashuv asosida amalga oshirilishi lozimligi qayd etilgan. Mualliflar ushbu 
jarayon jarayonli yondashuv hamda mijozlarga yo‘naltirilgan boshqaruv bilan uyg‘unlashgan holda ISO 9001 
xalqaro sifat menejmenti standarti talablariga mos keluvchi samarali sifat menejmenti tizimini shakllantirishga 
xizmat qilishini ta’kidlaydilar.

Sergey Reznikning fikricha, zamonaviy boshqaruv nazariyasida vaziyatli yondashuv muhim o‘rin tutgan 
bo‘lsa-da, tashkilotlarni uzoq muddatli rivojlantirish strategiyasini ishlab chiqishda tizimli yondashuv ustuvor 
ahamiyat kasb etadi. Chunki tez o‘zgaruvchan bozor sharoitida tashkilotlar nafaqat ichki jarayonlarni samarali 
tashkil etishi, balki tashqi muhitdagi o‘zgarishlarga ham moslashib borishi zarur. Tizimli tahlilga oid ilmiy 
tadqiqotlarda tizimlarning muhim xususiyatlari ham keng o‘rganilgan. Jumladan, Vladimir Burkov, Dmitriy 

Novikov va boshqa olimlarning ilmiy ishlarida tizimlarning yaxlitlik, tuzilmaviylik, ierarxiklik, muhit bilan o‘zaro 
bog‘liqlik hamda ko‘p omillilik kabi xususiyatlari alohida ajratib ko‘rsatiladi.

T A D Q I Q O T  M E T O D O L O G I YA S I
Mazkur tadqiqotda oliy ta’lim muassasalarida zamonaviy boshqaruv yondashuvlarini o‘rganish hamda 

ularning boshqaruv samaradorligiga ta’sirini tahlil qilish maqsadida bir qator ilmiy metodlardan foydalanildi. 
Tadqiqot metodologik jihatdan tizimli, funksional hamda vaziyatli yondashuvlarga asoslandi.

Tadqiqot jarayonida, avvalo, boshqaruv nazariyasi, ta’lim menejmenti hamda zamonaviy boshqaruv 
yondashuvlariga oid ilmiy adabiyotlar, monografiyalar, dissertatsiyalar va normativ-huquqiy hujjatlar tahlil 
qilindi. Ilmiy manbalarni o‘rganish jarayonida analiz va sintez, taqqoslash, umumlashtirish hamda tizimlashtirish 
metodlaridan foydalanildi.

Oliy ta’lim muassasalarida boshqaruv jarayonini o‘rganishda tizimli tahlil usuli qo‘llanildi. Ushbu metod 
yordamida oliy ta’lim tizimi murakkab ijtimoiy-pedagogik tizim sifatida ko‘rib chiqilib, uning tarkibiy elementlari 
hamda ular o‘rtasidagi o‘zaro bog‘liqliklar tahlil qilindi.

T A H L I L  V A  N A T I J A L A R
Tashkilotlarni boshqarishda tashkiliy tuzilmalarning ahamiyati muhim hisoblanadi. Anna Bikovaning fikriga 

ko‘ra, zamonaviy tashkilotlarda boshqaruv tizimini tashkil etishning turli shakllari mavjud bo‘lib, ular quyidagi 
asosiy turlarga ajratiladi: 

– chiziqli-funksional tuzilma;
– divizional tuzilma;
– loyihaviy tuzilma;
– matritsali tuzilma.
Boshqaruv tuzilmalarining zamonaviy shakllari haqida Aleksandr Gorbunov ham muhim fikrlarni bildirgan. 

Uning ta’kidlashicha, zamonaviy boshqaruv tizimlarini qat’iy tipologik tasniflash qiyin bo‘lib, ularning asosini 
umumiy tamoyillar, yondashuvlar hamda asosiy funksional elementlar tashkil etadi.

Ta’lim menejmenti nuqtai nazaridan “tizim” tushunchasi keng qamrovli bo‘lib, u ta’lim-tarbiya jarayonini 
tashkil etish usullari, boshqaruv mexanizmlari, moddiy-texnik baza, axborot tizimlari hamda inson resurslari 
o‘rtasidagi o‘zaro aloqalar majmuasini o‘z ichiga oladi. Oliy ta’lim muassasalarini boshqarishda tizimli yondashuv 
quyidagi asosiy tamoyillarni o‘z ichiga oladi:

– yaxlitlik va tizimlilik – tizim elementlari o‘zaro bog‘liq holda faoliyat yuritadi va umumiy maqsadga xizmat 
qiladi;

– maqsadga yo‘naltirilganlik – boshqaruv jarayonida aniq strategik maqsadlar va ularga erishish vositalari 
belgilanadi;

– ichki muvozanat va rivojlanish – tizim tarkibiy qismlaridagi o‘zgarishlar ichki jarayonlarga ta’sir ko‘rsatadi;
– ochiqlik va tashqi muhit bilan aloqadorlik – tizim tashqi muhit bilan uzviy aloqada rivojlanadi;
– axborot almashinuvi – boshqaruv samaradorligi axborot oqimlarining to‘g‘ri tashkil etilishiga bog‘liq;
– strategik rivojlanish – mavjud, talab etilayotgan va istiqboldagi tizimlar o‘rtasidagi farqlarni hisobga olgan 

holda boshqaruv strategiyasi shakllantiriladi.
Bugungi kunda oliy ta’lim muassasalarini boshqarishda raqamli texnologiyalar, innovatsion menejment, 

strategik boshqaruv hamda sifat menejmenti tizimlarini joriy etish bo‘yicha ilmiy tadqiqotlar ham keng olib 
borilmoqda. Bu esa zamonaviy boshqaruv yondashuvlarini oliy ta’lim tizimiga tatbiq etish masalasi dolzarb 
ilmiy muammo ekanligini ko‘rsatadi.

Mamlakatimizda hamda xorijiy davlatlarda boshqaruv kompetensiyasining ilmiy asoslari shakllanishi uzoq 
tarixiy jarayon bilan bog‘liq bo‘lib, u boshqaruv nazariyasining rivojlanishi, boshqaruv tizimlarining takomillashuvi 
hamda tashkilotlarni samarali boshqarish metodlarining shakllanishi bilan chambarchas bog‘liqdir. Boshqaruvga 
ilmiy yondashuvning shakllanishi umumnazariy, umumtizimli, texnologik hamda strategik boshqaruv 
yondashuvlari asosida olib borilgan ilmiy tadqiqotlar natijalariga tayanadi. Ayniqsa, oliy ta’lim muassasalarini 
boshqarishda tizimli yondashuv muhim metodologik asos sifatida namoyon bo‘ladi.

Oliy ta’lim tizimida zamonaviy boshqaruvni samarali tashkil etish uchun bir qator tizimli tamoyillarga amal 
qilish zarur. Jumladan:

– boshqaruv subyektlari faoliyatining aniq maqsadga yo‘naltirilganligi;
– ta’lim jarayonining majmuaviyligi, ya’ni uning o‘zaro bog‘liq tarkibiy qismlardan iborat tizim sifatida 

qaralishi;
– talabalarda boshqaruv kompetensiyalarini shakllantirish va rivojlantirish.

Zamonaviy ta’lim tizimida innovatsion boshqaruv kompetensiyasiga ega bo‘lgan talaba keng qamrovli 
umumiy kompetensiyalarga ega bo‘lishi zarur. Bular qatoriga boshqaruv sohasidagi nazariy bilimlar, huquqiy 
savodxonlik, mas’uliyat va moslashuvchanlik, axborot-kommunikatsiya texnologiyalaridan samarali foydalanish, 
kommunikativ ko‘nikmalarni rivojlantirish, inklyuziv ta’lim tamoyillarini qo‘llash hamda uzluksiz kasbiy rivojlanish 
kiradi.

Kommunikativ kompetensiya zamonaviy boshqaruv faoliyatining muhim tarkibiy qismi hisoblanadi. Bu 
kompetensiya quyidagi ko‘rsatkichlarni qamrab oladi:

– boshqalarning fikrini hurmat qilish;
– samarali muloqot olib borish;
– hamkasblar bilan hamkorlik qilish;
– turli axborot-kommunikatsiya vositalari orqali samarali aloqa o‘rnatish;
– jamoada o‘zaro hurmat va ijtimoiy hamkorlikni rivojlantirish.
Shuningdek, kommunikativ kompetensiya innovatsion yondashuvlarni joriy etishda ham muhim rol o‘ynaydi. 

Rahbar yoki lider talaba o‘z tashabbuslari va g‘oyalarini boshqalarga tushuntira olish, ularni ishontirish hamda 
muhokama jarayonida muqobil fikrlarni ilgari sura olish qobiliyatiga ega bo‘lishi zarur.

O‘zini-o‘zi rivojlantirish kompetensiyasi ham zamonaviy boshqaruvning muhim tarkibiy qismi hisoblanadi. 
Ushbu kompetensiya talabaning shaxsiy va kasbiy rivojlanish strategiyasini shakllantirish, axborot 
texnologiyalaridan foydalanish asosida yangi boshqaruv usullarini o‘rganish hamda kasbiy malakani muntazam 
oshirib borish jarayonlarini o‘z ichiga oladi. Zamonaviy ta’lim tizimida uzluksiz ta’lim va “hayot davomida o‘qish” 
(lifelong learning) tamoyillari aynan shu kompetensiyaning muhim elementlaridan biri hisoblanadi.

Innovatsion boshqaruv kompetensiyasiga ega talaba turli ijtimoiy, ilmiy va ma’rifiy tadbirlarni tashkil etish 
hamda ularni boshqarish qobiliyatiga ega bo‘lishi lozim. Masalan, kitobxonlik tanlovlari, ma’naviy-ma’rifiy 
tadbirlar, media savodxonlik loyihalari yoki ilmiy seminarlarni tashkil etish orqali talabalarning tashabbuskorlik 
va liderlik qobiliyatlari rivojlanadi.

Mas’uliyat va moslashuvchanlik kompetensiyasi ham zamonaviy boshqaruv jarayonida muhim ahamiyatga 
ega. Bu kompetensiya ta’lim ehtiyojlarini o‘rganish, ta’lim xizmatlarini samarali tashkil etish, strategik 
rejalashtirish, ta’lim sifatini monitoring qilish hamda talabalarning o‘quv natijalarini tahlil qilish jarayonlarini o‘z 
ichiga oladi. Shu bilan birga, rahbar yoki lider talaba jamoa a’zolarining psixologik holatini hisobga olgan holda 
motivatsiya berish va ijtimoiy moslashuvni ta’minlash qobiliyatiga ega bo‘lishi zarur.

Huquqiy kompetensiya ham boshqaruv faoliyatida muhim o‘rin tutadi. Bu kompetensiya ta’lim sohasidagi 
me’yoriy-huquqiy hujjatlarni bilish, mehnat munosabatlarini tartibga solish, oliy ta’lim tizimida huquq-tartibotni 
ta’minlash hamda ta’lim jarayonida qonuniylik tamoyillariga rioya qilishni o‘z ichiga oladi.

Zamonaviy boshqaruvda inson kapitalini rivojlantirish ham ustuvor yo‘nalishlardan biri hisoblanadi. 
Inson kapitalini rivojlantirish orqali ta’lim muassasalarida yuqori malakali mutaxassislarni tayyorlash, ularning 
kasbiy trayektoriyasini qo‘llab-quvvatlash va innovatsion faoliyatga jalb etish mumkin. Shu sababli oliy ta’lim 
muassasalarida strategik rejalashtirish, muammolarni tahlil qilish, nostandart yechimlarni topish hamda samarali 
boshqaruv qarorlarini qabul qilish muhim ahamiyat kasb etadi.

Boshqaruv kompetensiyasining yana bir muhim jihati iqtisodiy kompetensiya bilan bog‘liqdir. Iqtisodiy 
kompetensiyaga ega bo‘lgan shaxs ta’lim tizimini moliyaviy ta’minlash, budjet va budjetdan tashqari mablag‘lardan 
samarali foydalanish, moliyaviy resurslarni tahlil qilish hamda iqtisodiy samaradorlikni ta’minlash masalalarini 
chuqur tushunishi zarur. Bundan tashqari, ta’lim xizmatlari marketingi hamda nodavlat ta’lim xizmatlari sektorini 
rivojlantirish zamonaviy boshqaruv kompetensiyalarining muhim yo‘nalishlaridan biri hisoblanadi.

Zamonaviy boshqaruv jarayonida psixologik omillar ham muhim o‘rin tutadi. Bugungi kunda tashkilot 
faoliyatining samaradorligi ko‘p jihatdan rahbarning psixologik bilimlari, jamoa bilan ishlash qobiliyati hamda 
kommunikativ mahoratiga bog‘liq. Shu sababli boshqaruv faoliyatini o‘rganishda psixologik yondashuvlardan 
keng foydalaniladi.

Talabalar boshqaruv faoliyatini o‘rganishda uchta asosiy psixologik yondashuv ajratib ko‘rsatiladi:
– funksional yondashuv;
– shaxsga yo‘naltirilgan yondashuv;
– vaziyatli (xulq-atvor) yondashuv.
Funksional yondashuvga ko‘ra, rahbar yoki liderning samarali faoliyati uning bajarishi lozim bo‘lgan 

funksiyalari bilan belgilanadi. Menejment nazariyasining taniqli vakillari, jumladan Peter Drucker va William 
H. Newman boshqaruv funksiyalarini ikki asosiy guruhga ajratadi: texnik funksiyalar hamda inson resurslarini 
boshqarish bilan bog‘liq funksiyalar. Ushbu yondashuv zamonaviy tashkilotlarda samarali boshqaruv tizimini 
shakllantirishda muhim metodologik asos bo‘lib xizmat qiladi.

1-jadval. Rahbar faoliyatining asosiy professional funksiyalari

№
A.Fayol, YE.S.Kuzmin, G.Kuns, S.Donnel va boshqalar tomonidan rahbar bajarishi lozim bo‘lgan 12 ta 
professional funksiyalarni umumlashtirgan
holda sanab o‘tish mumkin.

1. bilish – boshqaruv orqali qamrab olingan inson, jamoa, tashkilotning 
ichki va tashqi muhiti, boshqaruvga oid eng dolzarb vaziyatni bilish;

tashkil etish – boshqaruv maqsadi va 
vazifalarini amalga oshirish;

2. prognozlash – boshqarilayotgan obyektlar rivojining asosiy yo‘nalishi 
va dinamikasini aniqlash;

o‘qitish – tashkilot personaliga zarur 
kompetensiyaga ega bulish;

3.
rejalashtirish– tashkilot missiyasi, maqsad va vazifalarini aniqlash, 
tashkilot faoliyatini rejalashtirish va maqsadga erishish dasturlarini 
yaratish;

rivojlantirish – shaxs va guruhning 
psixologik xususiyatlarini maqsadga 
muvofiq tarzda o‘zgartirish;

4.
kommunikativ – kommunikativ alokalarni urnatishda va tartiblashda 
boshqaruvga oid ma’lumotlarni to‘plash, qayta ishlash, maqsadga 
muvofiq ravishda moslashtirish hamda yo‘naltirish;

baholash – faoliyat standartlari hamda 
meyorlarini shakllantirish va qo‘llash;

5.
motivatsiya – boshqaruv subyekti va obyekti faoliyatini faollashtirish 
va yo‘naltirish bilan bog‘liq bo‘lgan tashqi va ichki sharoitlarga 
ratsional ta’sir etish;

nazorat – tashkilotning ayni paytdagi 
holatini boshqaruv maqsadiga mos 
ekanligini aks ettirish;

6.
boshqaruv – taklif etilayotgan qarorlar va ularning ijrosi bo‘yicha 
mas’uliyatni o‘z zimmasiga olishda mavjud normativ qonunlar yoki 
tashkilot ichida qabul qilingan kelishuvlarga asoslanish;

korreksiyalash – boshqaruv maqsadi va 
dasturiga zarur o‘zgarishlar kiritish.

Boshqaruv faoliyati ko‘p funksiyalilik xususiyatiga ega bo‘lib, bu jarayon boshqaruv tizimining murakkab 
hamda ko‘p qirrali ekanligini namoyon etadi. Ayniqsa, oliy ta’lim muassasalarida zamonaviy boshqaruvni 
samarali tashkil etishda rahbarlik salohiyatiga ega bo‘lgan talabalarni aniqlash va ularni rivojlantirish muhim 
ahamiyat kasb etadi. Shu sababli boshqaruv kompetensiyasiga ega talabalarni tanlash va tayyorlash jarayonida 
ularning boshqaruv funksiyalarini bajarishga tayyorlik darajasi alohida baholanadi.

Boshqaruv nazariyasida rahbarlik faoliyatini tushuntirishda turli yondashuvlar mavjud bo‘lib, ular orasida 
shaxsga yo‘naltirilgan, funksional hamda vaziyatli yondashuvlar muhim o‘rin tutadi. Ushbu yondashuvlar oliy 
ta’lim muassasalarida liderlik salohiyatiga ega talabalarni shakllantirishda muhim nazariy asos bo‘lib xizmat 
qiladi.

Shaxsga yo‘naltirilgan yondashuv:
Shaxsga yo‘naltirilgan yondashuvga ko‘ra, samarali boshqaruv talabalarda mavjud bo‘lgan shaxsiy 

sifatlar va individual xususiyatlar bilan belgilanadi. Bu yondashuv rahbarlik faoliyatida shaxsning psixologik 
xususiyatlari, intellektual salohiyati, kommunikativ qobiliyati hamda liderlik fazilatlariga alohida e’tibor qaratadi.

Ilmiy tadqiqotlar shuni ko‘rsatadiki, samarali rahbar yoki lider talabaning muvaffaqiyati ko‘p jihatdan uning 
intellektual salohiyatiga bog‘liqdir. Jumladan, tafakkurning egiluvchanligi, murakkab vaziyatlarda tezkor qaror 
qabul qilish qobiliyati, tahliliy fikrlash hamda ijodiy yondashuv kabi sifatlar samarali boshqaruvning muhim omillari 
hisoblanadi. Shu nuqtai nazardan, zamonaviy oliy ta’lim tizimida talabalarning kreativ fikrlash, tashabbuskorlik 
hamda innovatsion g‘oyalarni ilgari surish qobiliyatlarini rivojlantirish muhim vazifa sifatida qaraladi.

Vaziyatli (xulq-atvor) yondashuvi:
Zamonaviy boshqaruv nazariyasida keng qo‘llaniladigan yondashuvlardan yana biri vaziyatli yondashuv 

hisoblanadi. Ushbu yondashuv vakillaridan biri bo‘lgan Fred Fiedler rahbarlik samaradorligi muayyan vaziyat 
sharoitlariga bog‘liq ekanligini ta’kidlaydi. Uning fikriga ko‘ra, rahbarni mutlaqo samarali yoki samarasiz deb 
baholash to‘g‘ri emas, chunki bir vaziyatda muvaffaqiyatli bo‘lgan boshqaruv uslubi boshqa vaziyatda kutilgan 
natijani bermasligi mumkin.

Shu sababli oliy ta’lim muassasalarida rahbarlik salohiyatiga ega bo‘lgan talabalarni tayyorlash jarayonida 
ularga turli boshqaruv vaziyatlarini tahlil qilish, muammolarni hal etish hamda qaror qabul qilish ko‘nikmalarini 
shakllantirishga alohida e’tibor qaratilishi lozim. Vaziyatli yondashuvga ko‘ra, samarali boshqaruvni ta’minlovchi 
asosiy omillardan biri talabaning jamoani boshqarish, muammoli vaziyatlarni tahlil qilish hamda o‘zgaruvchan 
sharoitlarga moslashish qobiliyatidir.

Vaziyat tushunchasi boshqaruv jarayonida muhim o‘rin tutadi. Vaziyat deganda muayyan tashkilot yoki 
jamoada mavjud bo‘lgan obyektiv sharoitlar majmui, boshqaruv obyektlarining holati, jamoa a’zolari o‘rtasidagi 
shaxslararo munosabatlar hamda ularning o‘zgaruvchan dinamikasi tushuniladi. Bunday sharoitlarda boshqaruv 
kompetensiyasiga ega talaba muammoni tahlil qilish, vaziyatni to‘g‘ri baholash hamda mos boshqaruv usulini 
tanlash qobiliyatiga ega bo‘lishi zarur.

Amaliyot shuni ko‘rsatadiki, ayrim vaziyatlarda rahbardan yumshoqlik, muloqotga ochiqlik hamda murosaga 
moyillik talab etilsa, boshqa holatlarda esa qat’iylik, tezkor qaror qabul qilish va hatto tavakkal qilish qobiliyati 

zarur bo‘ladi. Demak, zamonaviy boshqaruv jarayonida rahbar yoki lider talaba turli vaziyatlarga moslashuvchan 
bo‘lishi hamda boshqaruv uslublarini vaziyatga qarab o‘zgartira olishi zarur.

Zamonaviy oliy ta’lim tizimida vaziyatli yondashuv asosida talabalarda boshqaruv kompetensiyalarini 
rivojlantirish uchun muammoli vaziyatlar tahlili (case-study), loyiha asosida o‘qitish, biznes o‘yinlari hamda 
interaktiv metodlardan keng foydalanilmoqda. Ushbu usullar talabalarning analitik fikrlashini rivojlantirish, 
jamoada ishlash ko‘nikmalarini shakllantirish hamda real boshqaruv vaziyatlariga moslashish qobiliyatini 
oshirishga xizmat qiladi.

X U L O S A  V A  T A K L I F L A R 
Boshqaruvda zamonaviy yondashuvlardan foydalanish oliy ta’lim tizimini rivojlantirishda muhim omil 

hisoblanadi. Tadqiqotlar shuni ko‘rsatadiki, globallashuv va raqamli iqtisodiyot sharoitida ta’lim muassasalarini 
samarali boshqarish uchun an’anaviy boshqaruv usullari bilan bir qatorda innovatsion va strategik yondashuvlarni 
joriy etish zarur. Ayniqsa, raqamli boshqaruv tizimlari, ma’lumotlarga asoslangan qaror qabul qilish (data-
driven management), ta’lim jarayonini avtomatlashtirish hamda sifat menejmenti kabi mexanizmlar oliy ta’lim 
muassasalari faoliyati samaradorligini oshirishda muhim ahamiyatga ega.

Tahlillar natijasida ma’lum bo‘lishicha, oliy ta’lim muassasalarida zamonaviy boshqaruv tamoyillarini 
joriy etish ta’lim sifati, ilmiy-tadqiqot faoliyati hamda kadrlar tayyorlash jarayonining samaradorligini sezilarli 
darajada oshiradi. Xususan, strategik rejalashtirish, innovatsion ta’lim texnologiyalarini qo‘llash, akademik 
mustaqillikni kengaytirish hamda xalqaro hamkorlikni rivojlantirish ta’lim muassasalarining raqobatbardoshligini 
kuchaytirishga xizmat qiladi.

Jahon tajribasi shuni ko‘rsatadiki, rivojlangan mamlakatlar oliy ta’lim tizimida raqamli transformatsiya, 
bilimlar iqtisodiyoti hamda innovatsion menejment asosiy ustuvor yo‘nalishlardan biri sifatida qaralmoqda. 
Masalan, ko‘plab universitetlarda elektron boshqaruv platformalari, masofaviy ta’lim tizimlari, ta’lim analitikasi 
hamda sun’iy intellektga asoslangan boshqaruv qarorlari keng qo‘llanilmoqda. Bu esa ta’lim jarayonini samarali 
tashkil etish, resurslardan oqilona foydalanish hamda talabalarning bilim sifatini oshirishga xizmat qilmoqda.

Shu bilan birga, mamlakatimizda ham oliy ta’lim tizimini modernizatsiya qilish, ta’lim sifatini oshirish hamda 
universitetlar boshqaruvini takomillashtirishga qaratilgan keng qamrovli islohotlar amalga oshirilmoqda. Raqamli 
texnologiyalarni joriy etish, xalqaro reytinglarda ishtirok etish hamda ta’lim jarayoniga innovatsion pedagogik 
texnologiyalarni tatbiq etish kabi chora-tadbirlar bu borada muhim natijalarga erishish imkonini bermoqda.

